
Maiatzaren 12an estreinatu dugu Erredakzio mahaia, edo beste modu batera esateko, ARGIAko
kazetarien bloga. Etxe honetako hamaika kazetarik elikatuko dugu eta besteak beste, kazetaritza

ulertu eta bizitzeko bide berriak esperimentatzea da helburua.

BI URTE daramatzagu Erredakzio
mahaiko artikuluak izango direnak
idazten. Azken finean, proiektu hau
mamitzen eta forma ematen joan
gara pixkanaka-pixkanaka. Orain
itxura eman diogu, tresna jarri dugu
kazetarien eta irakurleen eskuetan.

Ez dugu ezer asmatu, WordPress
software librearekin eraikitako
bloga da, munduan zehar martxan
dauden beste milaka bezala; elkarla-
nean eraikitako blog bat izango da,
sarean dauden beste hainbat bezala;
baina ARGIAkoa izango da, bertako
kazetariek elikatuko baitugu eta
kazetaritza molde berriak lantzeko
baliatuko dugu.

Hor ere ez dugu ezer asmatuko,
baina hainbat urtetan papera errefe-
rente nagusi izan duen profesional
talde batentzat ezinbesteko tresna
da hau. Are gehiago munduan
komunikabide idatzien krisi oihuek
eta egunkarien itxieraren mamuak
bazter guztiak astintzen ari diren
honetan.

Zer aurki daiteke komunikabide
baten erredakzio mahaian? Iritziak,
albisteak, bitxikeriak� Informazio
asko, azken batean. Horietako
batzuk erreportaje, artikulu edo
elkarrizketa batean gorpuzten dira,
baina beste asko ez dira irakurlea-
rengana iristen, kazetariari nahikoa
garrantzitsu iruditzen ez zaizkiolako,
bi orritako erreportaje baterako
ematen ez dutelako... Blogarekin
ordea, kazetariaren txipa aldatu egin
da. Ikasten ari gara blog batek hego-
ak zabaltzen dizkigula, ez daukagula
zertan informazio hain landua eskai-
ni behar, edukiak erritmo handiago-
arekin produzitu ditzakegula, non-
bait ikusitakoa edo norbaiti
entzundakoa komentatze hutsak

berak nahikoa interes informatibo
duela, horrek berak harremanak egi-
ten laguntzen duela, iturri berriak
ezagutzen ditugula, irakurlearekin
feedback sakonagoa sortzen dela, sare
sozial handiagoa eraikitzen dela�

Baina blogak ez al daude hilda?
2004an ezagutu genuen blogen
eztanda eta bost urte beranduago
gainbeheran daudela esaten digute
zenbait adituk, orain Twitter, Face-
book eta antzerako sare sozialen
aroa dela azpimarratuz. Irakurri
Gorka Bereziartua lankidearen
Bloga daukat, hain zaharra al naiz?
artikulua (ARGIA, 2.168 zenbakia).

Moda kontuarena horrela izango
da, ez dut ukatuko, baina errealita-
teak bestelakorik ere erakusten digu.
Urte honen hasieran esaterako, Prin-
tedblog sortu zen AEBetan, blogetan
argitaratutako informazioz osatuta-
ko lehen egunkaria, oraingoz Chica-
gon eta San Frantziskon banatua.
Bestalde, Soitu agerkari digitaleko
artikulu batean irakurri berri dugu-
nez, AEBetan blogariak 450.000
baino gehiago dira (tabernako zerbi-
tzari eta informatikari kopurua baino
gehiago) eta batez beste 55.000 dolar
irabazten dituzte urtean.

Azken finean, blogek web sozia-
laren arrakasta bideratu zuten eta
horixe da komunikabideek ulertu
eta landu behar dutena; tresna da
gutxienekoa. Gorka Bereziartuak
aipaturiko artikuluan esan bezala,
�ez gaitezen erremintekin itsutu; ea
zerbait interesgarria sareratzen
dugun�. Ba horixe, ARGIAko Erre-
dakzio mahaian hamaika kazetari,
hamaika interes eta hamaika ilusio
aurkituko dituzue, ea intereseko
zerbait topatzen duzuen. n

Kazetaritza molde
berriak landuz

- ARGIAko kazetarien bloga -

Aurrerantzean lau blog aurkituko ditu
irakurleak argia.com-en:
l Erredakzio mahaia: Xabier Letonak,

Pello Zubiriak, Gorka Bereziartuak,
Mikel Garciak, Onintza Iruretak, Jon
Tornerrek, Unai Break, Urko Apaola-
zak, Lander Arbelaitzek, Mikel Asur-
mendik eta Eli Pombok osatua.
www.argia.com/erredakzio-mahaia

l Gari alea: Estitxu Eizagirrerena,
bertsolaritzari buruz.
www.argia.com/blokak/garialea

l Erlea-apiterapia: Pello Zubiriarena.
www.argia.com/erlea-apiterapia

l Boligrafo gorria: Gorka Bereziartuak
orain arte blogari.net-en zuena
ARGIAra pasa du.
www.argia.com/boligrafo-gorria

